
39 

ID NG BOTANTE: ISANG PARAAN NA MAY SUPORTA NG 
MAGKABILANG PARTIDO UPANG PATAASIN ANG TIWALA SA ATING 
MGA HALALAN 
Sumasang-ayon ang mga botanteng Demokratiko, Independiyente, 
at Republikano sa isang bagay: ang ID ng Botante ay isang 
repormang may sentido kumon upang pataasin ang tiwala at 
pakikilahok sa ating mga halalan. 
Iyan ang dahilan kung bakit halos kalahati ng mga lagda upang 
maisama ang Proposisyon 39 sa balota ay nagmula sa mga 
botanteng Demokratiko at Independiyente, at ipinapakita ng mga 
survey ang malawak na suportang higit sa mayorya sa lahat ng 
partidong pampulitika para sa ID ng Botante. 
PINANANATILI NG PROPOSISYON 39 NA MADALING MAKABOTO 
AT GINAGARANTIYAHAN ANG LIBRENG ID NG BOTANTE 
Pinananatili ng Proposisyon 39 ang mga balota sa pamamagitan 
ng koreo, pinalawig na oras ng botohan, at lahat ng iba pang 
kaginhawahan para sa madaling pagboto. 
Maaaring gumamit ang mga botante ng iba't ibang madaling 
makuhang ID na inisyu ng pamahalaan upang bumoto—at 
ginagarantiyahan pa ng panukalang ito ang isang LIBRENG ID ng 
Botante para sa bawat botante kung gusto nila nito. 
Kasalukuyang gumagamit ang California ng mabagal na proseso 
upang suriin ang mga lagda sa mga balota sa pamamagitan ng 
koreo na hindi lamang nagpapabagal sa mga resulta ng halalan 
kundi naglalagay din sa panganib na hindi mabilang ang iyong boto 
kung matukoy na hindi tumutugma ang iyong lagda. Maraming 
botante ang nagsasabing hindi nila palaging maalala kung paano nila 
nilagdaan ang kanilang pangalan ilang taon na ang nakalipas noong 
una silang nagparehistro upang bumoto. Sa nakaraang halalan, 
mahigit 100,000 balota ang tinanggihan dahil sa hindi pagtutugma 
ng mga lagda—at mahigit 200,000 botante ang dumanas ng abala 
para lamang mabilang ang kanilang boto. 
PINAPATAAS NG ID NG BOTANTE ANG PAKIKILAHOK 
Hindi pinipigilan ng ID ng Botante ang pagboto—sa katunayan, 
pinapataas nito ang pakikilahok ng mga botante. Ang bawat estado 
na may mga batas sa ID ng Botante at libreng pagkakakilanlan para 
sa mga karapat-dapat na botanteng hindi kayang bumili o makakuha 
ng pagkakakilanlan ay nakakita ng pagtaas sa pagboto. Nangyayari 
ang pagsupil at mas mababang turnout kapag walang tiwala at 

kumpiyansa ang mga botante sa integridad ng proseso. Binibigyan 
ng ID ng Botante ang lahat ng botante ng dahilan upang magtiwala 
na mahalaga ang kanilang boto. 
KASAMA SA PROPOSISYON 39 ANG MGA PAG-AUDIT AT 
BERIPIKASYON NG PAGKAMAMAMAYAN 
Pinananagot ng Proposisyon 39 ang mga opisyal ng halalan sa 
pagpapanatiling tumpak at napapanahon ng mga talaan ng botante 
ng California. Inaatasan din ang mga opisyal ng halalan na suriin ang 
mga talaan ng botante upang matiyak na mga mamamayan lamang 
ang nakarehistro. Inaatasan ng Proposisyon 39 na magsagawa ng 
isang independiyenteng pag-audit bawat dalawang taon upang 
mabigyan ang publiko ng kumpiyansang nararapat nito sa paraan ng 
pagsasagawa ng ating mga halalan. 
OO SA PROPOSISYON 39: PARA SA ISANG WALANG-PARTIDONG 
SOLUSYON SA ID NG BOTANTE 
Desperadong sinusubukan ng mga pulitiko at partidistang 
organisasyong tumututol sa Proposisyon 39 na ipasok ang 
nakalalasong pagkiling sa partido sa debateng ito. Iyan ay dahil 
nakikinabang sila sa mga walang batayang teorya ng sabwatan 
tungkol sa halalan at sa mabilis na pagbaba ng tiwala sa ating mga 
halalan. 
Sa kabilang banda, kabilang sa mga tagasuporta ng Proposisyon 
39 ang malalaking mayorya ng mga botanteng Demokratiko, 
Republikano, at Independiyente at isang magkakaibang 
koalisyon kabilang ang Latino American Political Association, 
California Women’s Leadership Association, Howard Jarvis 
Taxpayers Association, the Transparency Foundation, at mga 
pinagkakatiwalaang organisasyon para sa mga karapatan sa 
pagboto. 
Bumoto ng OO sa Proposisyon 39 upang lumikha ng isang 
pambansang modelo para sa pagpapatupad ng ID ng Botante sa 
paraang may suporta ng magkabilang partido. 
Margit Whitlock, Tagapangulo ng Koalisyong Demokratiko 
Mga Taga-California para sa ID ng Botante 
Tafa Jefferson, Tagapangulo ng Koalisyong Republikano 
Mga Taga-California para sa ID ng Botante 
Joe Green, Tagapangulo ng Koalisyong Independiyente 
Mga Taga-California para sa ID ng Botante 

★  SAGOT SA PANGANGATWIRANG PANIG SA PROPOSISYON 39  ★ 
HINDI sa PROPOSISYON 39—Pigilan si Trump sa pandaraya 
sa ating mga halalan. Huwag maniwala sa mga kasinungalingan. 
Pinapahirap, pinapagastos nang HIGIT, AT GINAGAWANG HINDI 
GAANONG LIGTAS PARA SA MGA TAGA-California ANG PAGBOTO 
ng Proposisyon 39. 
PINOPONDOHAN ANG PROPOSISYON 39 NG MGA 
BILYONARYONG MAKA-KANANG MAGA. Sundan ang pera.  
Gumastos ang mga bilyonaryong MAGA ng milyun-milyon sa 
pagpapalaganap ng mga kasinungalingan tungkol sa halalan. Itinulak 
ng mga operatiba ng Republikano ang adyendang ito ng pagsupil sa 
botante sa loob ng maraming taon. Gusto nilang magkaroon si Trump 
ng walang limitasyong kapangyarihan upang makakuha sila ng mas 
maraming bawas sa buwis para sa mayayaman habang binabawasan 
ang pagpopondo para sa pangangalagang pangkalusugan at mga 
paaralan para sa ating lahat. 
Bineberipika na ng mga opisyal ng halalan ng California ang 
mga botante. Nagdaragdag lamang ang Proposisyon 39 ng MGA 
KARAGDAGANG HADLANG PARA sa mga mamamayan. HINDI 
NAGSISINUNGALING ANG MGA KATOTOHANAN. Nang subukan 
ito ng Texas, 12 beses na mas maraming balota sa pamamagitan ng 
koreo ang itinapon nila kaysa sa California. 
Lumilikha ang Proposisyon 39 ng mga bagong banta ng pagnanakaw 
ng pagkakakilanlan. Walang mamamayan ang dapat mapilitang 

pumili sa pagitan ng kanilang pagkapribado at kanilang karapatang 
bumoto. 
Napag-alaman ng walang-partidong Tanggapan ng Pambatasang 
Manunuri na maaaring umabot sa daan-DAANG MILYON BAWAT 
TAON ANG GASTOS ng Proposisyon 39—basahin ito mismo. Gusto 
ng mga ekstremistang MAGA na gamitin ang iyong mga dolyar na 
buwis upang bilhan si Trump ng mamahaling regalo: harangan ang 
mga karapat-dapat na botante at bigyan ng panalo ang Malaking 
Kasinungalingan sa California. Hindi tayo magpapaloko rito. 
SINISIKAP NG PROPOSISYON 39 NA GAMBALAIN TAYO mula 
sa kung paano nabigo si Trump at ang kanyang mga kaibigang 
bilyonaryo sa mga Amerikano. Nagsasara ang mga ospital. 
Naghihintay pa rin ng tulong ang mga biktima ng sunog. Mas mahal 
ang mga grocery at pabahay kaysa kailanman. Ngayon, gusto nilang 
gamitin ang Proposisyon 39 upang kontrolin ang ating mga halalan 
at iwasan ang pananagutan. 
WALANG MGA HARI. WALANG MGA KASINUNGALINGAN. WALANG 
PROPOSISYON 39. 
Alex Padilla, Senador ng U.S. para sa California 
Catherine Kennedy, Presidente 
Asosasyon ng mga Nars ng California 
Adam Weinberger, Presidente 
Kapisanan ng mga Empleyado ng Paaralan ng California 

★  PANGANGATWIRANG LABAN SA PROPOSISYON 39  ★ 
BUMOTO NG HINDI. Nagsisinungaling si Donald Trump tungkol sa 
mga halalan at ginagamit ang mga kasinungalingang iyon upang 
mang-agaw ng kapangyarihan. 
PIGILAN ANG PAG-AAGAW NI TRUMP NG KAPANGYARIHAN. 
Gusto ni Trump ng paghihiganti laban sa California—ipinagpaliban 
niya ang tulong para sa mga wildfire sa LA, binawi ang mga batas 
upang mapanatiling malinis ang ating hangin at tubig, at patuloy 
na inaatake ang ating mga kaibigan at kapitbahay na imigrante. 
Ngayon, gusto niyang bawiin ang ating mga kalayaan at demokrasya 
sa pamamagitan ng Proposisyon 39. 
Gusto ng mga kasapakat ni Trump na dayain ang mga halalan 
sa California upang maagaw at mapanatili nila ang kontrol sa 
Kongreso at White House. Gagawin ni Trump ang lahat ng makakaya 
niya upang wasakin ang ating karapatang bumoto, iwasan ang 
pananagutan, at kumapit sa awtoritaryang kapangyarihan. 
HINDI MAGPAPALOKO ANG MGA TAGA-CALIFORNIA. May 
pagkakataon tayong lumaban at pigilan si Trump sa pamamagitan 
ng pagboto ng HINDI sa Proposisyon 39. Huwag hayaang maging 
susunod na estado ang California kung saan pinipili ng mga pulitiko 
kung aling mga boto ng botante ang bibilangin. 
NAGSASAYANG NG DAAN-DAANG MILYONG DOLYAR. Gusto ni 
Trump at ng kanyang mga kasabwat na gumastos ang California 
ng daan-daang milyong dolyar upang habulin ang kanilang mga 
kasinungalingan at teorya ng sabwatan tungkol sa halalan. 
Nahihirapan ang mga taga-California, at gusto ni Trump na IKAW ang 
magbayad para sa kanyang mga sabwatan. 
NAGLALAGAY SA PANGANIB NG IYONG PAGKAKAKILANLAN. 
Aatasan ng Proposisyon 39 ang bawat botanteng bumoboto sa 
pamamagitan ng koreo na isama ang kanilang personal na mga 
detalye sa kanilang sobre ng pagbabalik—na gagawing madaling 
target ang mga botante para sa pagnanakaw ng pagkakakilanlan. 
Mapipilitan ang mga botante na pumili sa pagitan ng pagboto at 
pagprotekta sa kanilang pagkapribado. 
HINAHADLANGAN ANG MGA MAMAMAYAN SA PAGBOTO. 
Nagdaragdag ang Proposisyon 39 ng mga bagong hadlang— 

kailangang isama ng mga botante ang isang personal na numero ng 
ID sa kanilang sobre ng balota na kailangang eksaktong tumugma 
sa mga talaan ng estado. Kung magkamali ka ng isang digit, 
maaaring itapon ang isang balidong balota. Kung hindi ka gagawa 
ng karagdagang mga hakbang upang sabihin sa mga opisyal kung 
aling ID ang gusto mong gamitin para sa pagboto—maaaring hindi 
ka makatanggap ng balota sa pamamagitan ng koreo. At kung hindi 
napapanahon ang address sa iyong ID o mali ang baybay ng iyong 
pangalan—maaaring tanggihan ang iyong boto. 
ITINATABOY ANG MGA BOTANTE. Hindi libre ang mga “libreng” 
ID ng estado: nagbabayad pa rin ang mga botante para sa 
transportasyon, oras na hindi makapagtrabaho, at mga gastusin 
tulad ng pangangalaga sa bata o pagkuha ng mga kinakailangang 
dokumento. Pinakamalubhang tatamaan ang mga nakatatanda, 
estudyante, manggagawang mababa ang kita, mga botanteng 
may kulay, at milyun-milyong babaeng nagpalit ng kanilang mga 
pangalan nang ikasal. Tinutulungan ng mga hindi makatarungang 
hadlang na ito ang mga pulitiko na piliin ang kanilang mga botante 
sa halip na ang kabaligtaran. 
NAGSISINUNGALING SI TRUMP UPANG UMAGAW NG 
KAPANGYARIHAN. HUWAG HAYAANG AGWIN NG MGA 
KASINUNGALINGANG IYON ANG IYONG BOTO. 
PROTEKTAHAN ANG IYONG TINIG. PROTEKTAHAN ANG IYONG 
BOTO. BUMOTO NG HINDI. 
Matuto nang higit pa sa CAforVotingRights.org 
David Trujillo, Ehekutibong Direktor 
ACLU California Action 
Darius Kemp, Direktor ng Estado ng California 
Karaniwang Adhikain 
Lorrel Plimier, Kapwa Presidente 
Liga ng mga Babaeng Botante ng California 39 

★  SAGOT SA PANGANGATWIRANG LABAN SA PROPOSISYON 39  ★ 

ANG PROPOSISYON 39 AY MAY SUPORTA NG MAGKABILANG 
PARTIDO—HINDI TUNGKOL KAY DONALD TRUMP O GAVIN 
NEWSOM 
Nagbibigay ang Proposisyon 39 sa California ng isang solusyong 
may suporta ng magkabilang partido para sa seguridad ng halalan. 
Habang nagtatalo ang mga pulitiko sa D.C. tungkol sa partidistang 
kontrol sa mga halalan, maaaring gamitin ng mga taga-California ang 
sarili nating solusyon: ID ng Botante. Igigiit ng mga kalaban na ang 
panukalang ito ay tungkol kay Donald Trump o Gavin Newsom. Hindi 
ito ganoon. Ang Proposisyon 39 ay isang solusyon ng California sa 
lumalaking kawalan ng tiwala sa ating mga halalan. Hinihikayat kayo 
ng mga Demokratiko, Republikano, at Walang Partido na tanggihan 
ang mga paratang na partidista na may malaking pera sa likod at 
bumoto ng oo sa Proposisyon 39 upang hikayatin ang pakikilahok ng 
mga botante at protektahan ang ating mga halalan. 
PINAGAGANDA NG PROPOSISYON 39 ANG PAMAMAHALA SA 
HALALAN 
Pinagaganda ng Proposisyon 39 ang katumpakan ng ating mga 
talaan ng botante at inaatasan ang mga independiyenteng pag-audit 
upang palakasin ang pamamahala sa halalan. 
PINAPATAAS NG ID NG BOTANTE ANG TIWALA SA MGA HALALAN 
Ang mga estadong may mga batas sa ID ng botante ay hindi 
nakaranas ng pagbaba sa pakikilahok ng mga botante. Kapag 
nagtitiwala ang mga botante sa mga halalan, tumataas ang 
pakikilahok. 

OO SA PROPOSISYON 39 
Igigiit ng mga kalaban na tungkol ito sa pambansang pulitika o na 
pinipigilan ng ID ng Botante ang mga botante. Huwag magpaloko. 
Sinusuportahan ang Proposisyon 39 ng mga Demokratiko, 
Republikano, at Walang Partido, gayundin ng mga lalaki, babae, 
bata, at matatanda—mga taga-California mula sa maraming 
komunidad. 
Kung naniniwala kang dapat palakasin ng California ang tiwala sa 
mga halalan habang pinananatiling madaling makaboto ang mga 
karapat-dapat na botante, bumoto ng OO sa Proposisyon 39 para sa 
isang malinis at may suporta ng magkabilang partido na solusyon ng 
California. 
Johnathan Hale, Ehekutibong Direktor 
The Transparency Foundation 
Cynthia Kaui, Ehekutibong Direktor 
California Women’s Leadership Association 
Ed Cervantes, Presidente 
Latino American Political Association 

